
O‘zbekiston Respublikasi jahon iqtisodiyotiga integratsiyalashuvining yangi bosqichida 

intellektual mulk tizimining islohoti zaruratiga tez-tez duch kelyapti. Intellektual mulk 

huquqlari bilan bog‘liq nizolarning hal etilishi davlatning iqtisodiy rivojlanishiga, innovatsion 

faoliyatning stimulyatsiyasiga va xalqaro hamkorlikni mustahkamlashga bevosita ta’sir 

ko‘rsatadi. Shu bois muqobil nizolarni hal etish institutining samaradorligini va amaliy 

tatbiqini yaxshilash milliy iqtisodiyotning zamonaviy ehtiyojlaridan kelib chiqadi. Hozirgi 

glaballashgan zamonda, zamonaviy iqtisodiyotning asosiy harakatlantiruvchi kuchlaridan biri 

sifatida intellektual mulk obyektlari muhim rol o‘ynamoqda. O‘zbekiston Respublikasi 

mustaqillikka erishgandan beri intellektual mulk huquqlarini himoya qilish tizimini 

rivojlantirishga katta e’tibor qaratib kelmoqda.  

Intellektual mulk sohasidagi nizolarning murakkabligi, texnologik jihatdan chuqur bilimlarni 

talab etishi va xalqaro xarakterga ega bo‘lishi an’anaviy sud jarayonlarining chegaralarini 

ko‘rsatmoqda. Xalqaro tajriba shuni ko‘rsatadiki, muqobil nizolarni hal etish mexanizmlari, 

xususan mediatsiya va arbitraj, intellektual mulk nizolarini hal etishda samarali vosita bo‘lib 

xizmat qilmoqda [1].  

O‘zbekiston Respublikasining Adliya vazirligi ma’lumotlariga ko‘ra, 2024 yilning birinchi o‘n 

oyida mamlakatimizga 213 ta sanoat namunalariga taalluqli ariza kelib tushgan bo‘lib, ulardan 

153 tasi muvaffaqiyatli ro‘yxatdan o‘tkazilgan [2]. Bu raqamlar intellektual mulk sohasining 

jadal rivojlanishini va tegishli nizolarni hal etish mexanizmlariga bo‘lgan ehtiyojning ortib 

borayotganini ko‘rsatadi. 

Jahon intellektual mulk tashkiloti tomonidan 1994-yilda tashkil etilgan Arbitraj va mediatsiya 

markazi intellektual mulk nizolarini muqobil usullar orqali hal etish bo‘yicha yetakchi xalqaro 

institutlardan biri hisoblanadi [3]. Ushbu markaz tomonidan ishlab chiqilgan qoidalar va 

protseduralar intellektual mulk nizolarining o‘ziga xos xususiyatlarini hisobga olgan holda 

shakllangan. Markaz ma’lumotlariga ko‘ra, mediatsiya orqali intellektual mulk nizolarining 

75 foizdan ortig‘i muvaffaqiyatli hal etiladi, mediatsiya va arbitrajning birgalikda qo‘llanilishi 

esa 80 foizdan yuqori samaradorlikni ta’minlaydi [4]. 

Xalqaro tajriba tahlili shuni ko‘rsatadiki, intellektual mulk sohasida muqobil nizolarni hal etish 

(ADR) mexanizmlaridan foydalanish an’anaviy sud jarayonlariga nisbatan bir qator 

ustunliklarga ega. Avvalo, bunday mexanizmlar vaqt va mablag‘ jihatidan samaradorlikni 

ta’minlaydi. Sud jarayonlari ko‘p hollarda yillar davom etishi mumkin bo‘lsa, mediatsiya yoki 

arbitraj kabi muqobil usullar yordamida nizo odatda bir necha hafta yoki oy ichida hal qilinadi. 

Bu holat biznes subyektlariga o‘z faoliyatini to‘xtatmasdan davom ettirish imkonini beradi va 

iqtisodiy barqarorlikni saqlashga xizmat qiladi. 

Ikkinchidan, muqobil nizolarni hal etish mexanizmlarida tomonlarga mutaxassis hakam yoki 

mediatorni mustaqil tanlash imkoniyati beriladi. Bu esa ayniqsa intellektual mulk sohasida 

muhim ahamiyat kasb etadi, chunki nizoning mohiyatini to‘liq anglash va adolatli qaror qabul 

qilish uchun mediator yoki arbitr tegishli huquqiy va texnik bilimlarga ega bo‘lishi lozim. Shu 

bois, xalqaro amaliyotda muayyan soha bo‘yicha malakali arbitrlar va mediatorlardan 

foydalanish ADR tizimining samaradorligini oshiruvchi asosiy omil sifatida e’tirof etiladi. 

Uchinchidan, muqobil nizolarni hal etish jarayoni konfidensiallik tamoyiliga asoslanadi. Bu 

holat intellektual mulk obyektlariga oid biznes sirlarini, texnologik innovatsiyalarni, tijorat 

ma’lumotlarini va patent strategiyalarini himoya qilish imkonini beradi. Sud jarayonlarida 

bunday ma’lumotlarning oshkor bo‘lish xavfi yuqori bo‘lgan bir paytda, ADR mexanizmlari 

maxfiylikni saqlash orqali tomonlarning tijorat manfaatlarini ishonchli himoya qiladi. 

Rivojlangan mamlakatlar tajribasi shuni ko‘rsatadiki, muqobil nizolarni hal etish (ADR) 

mexanizmlarining intellektual mulk tizimiga integratsiyalashuvi turli shakllarda va milliy 

huquq tizimlarining o‘ziga xos xususiyatlariga mos tarzda amalga oshirilmoqda. Har bir 

mamlakat o‘zining huquqiy an’analari va iqtisodiy manfaatlaridan kelib chiqib, ADR 

vositalarini intellektual mulk sohasiga joriy etishning o‘ziga xos modelini ishlab chiqqan. 

Masalan, Singapurda 2017-yilda qabul qilingan qonunchilik islohotlari natijasida intellektual 

mulk bilan bog‘liq nizolarda arbitraj mexanizmlaridan keng foydalanish uchun huquqiy 

asoslar yaratildi. Shu bilan birga, maxsus Intellektual mulk arbitraj ekspertlar paneli tashkil 

etilib, bu institut orqali patent, tovar belgisi va mualliflik huquqi bilan bog‘liq nizolarni 

professional darajada hal etish imkoniyati yaratildi [5]. 

Germaniya tajribasida esa sud amaliyoti arbitraj tribunalining patentlarning haqiqiyligini 

ko‘rib chiqish vakolatini tan olish yo‘nalishida rivojlanmoqda. Bu yondashuv intellektual 

mulk sohasidagi nizolarni tezkor va texnik jihatdan asosli hal etish imkonini berib, an’anaviy 

sud tizimiga tushayotgan yukni kamaytiradi. 

Amerika Qo‘shma Shtatlarida muqobil nizolarni hal etish mexanizmlari keng qo‘llaniladi, 

ayniqsa Kaliforniyaning Shimoliy okrugi federal sudi barcha patent nizolarini dastlab muqobil 

hal etish dasturiga (ADR Program) yo‘naltirish amaliyoti bilan mashhur[6]. Bu tizim sud 

jarayonlarining muddatini qisqartiradi, tomonlar o‘rtasida kelishuv ehtimolini oshiradi va sud 

xarajatlarini kamaytiradi. 

Xitoy Xalq Respublikasida esa intellektual mulk sohasidagi xorijiy nizolarni ko‘rib chiqish 

uchun maxsus arbitraj instituti faoliyat yuritadi. Ushbu institut xalqaro investorlar uchun 

ishonchli va neytral platforma bo‘lib xizmat qiladi hamda Xitoy intellektual mulk tizimining 

global standartlarga moslashuvini ta’minlaydi [7]. 

Shuningdek, Yevropa Ittifoqi mamlakatlarida intellektual mulk sohasidagi nizolarni hal etish 

amaliyoti bosqichma-bosqich mediatsiya tizimiga integratsiyalashmoqda. Ayrim davlatlarda 

mediatsiya nizoni sudga olib chiqishdan oldingi majburiy bosqich sifatida belgilangan bo‘lib, 

bu yondashuv kelishuvga erishish ehtimolini oshiradi va nizolarni sivilizatsiyalashgan yo‘l 

bilan hal etish madaniyatini mustahkamlaydi. 

Umuman olganda, xalqaro tajriba shuni ko‘rsatadiki, intellektual mulk sohasida muqobil 

nizolarni hal etish mexanizmlarining rivojlanishi nafaqat sud tizimining yuklamasini 

kamaytiradi, balki innovatsiyalarni huquqiy himoya qilish, biznes muhitni barqarorlashtirish 

va xalqaro investitsiyalar oqimini rag‘batlantirishga ham xizmat qiladi. 

O‘zbekiston Respublikasi intellektual mulk huquqlarini himoya qilish sohasida xalqaro 

standartlarga muvofiqlashtirish yo‘lida izchil islohotlar olib bormoqda. Mamlakat Sanoat 

mulkini himoya qilish bo‘yicha Parij konvensiyasi, Patent kooperatsiyasi to‘g‘risidagi 

shartnoma va Adabiy va badiiy asarlarni himoya qilish bo‘yicha Bern konvensiyasiga a’zo 

bo‘lib, xalqaro huquqiy bazaning talablarini bajarish majburiyatini olgan [8]. 

Intellektual mulk sohasidagi nizolar o‘zining murakkab tabiati va ko‘p qirrali mazmuni bilan 

boshqa huquqiy nizolardan keskin farq qiladi hamda ularni hal etishda maxsus yondashuvni 

talab etadi. Avvalo, bunday nizolar odatda yuqori texnologik va ilmiy asosga ega masalalarni 

o‘z ichiga oladi, bu esa chuqur ekspert bilimlari va texnik tahlilni talab etadi. Masalan, patent 

nizolarida ixtironing yangiligi, ixtirochilik darajasi va sanoatda qo‘llanish imkoniyatini 

baholash lozim bo‘ladi [9]. Bu jarayon huquqiy baholash bilan bir qatorda texnik ekspertiza 

o‘tkazishni ham taqozo etadi. Tovar belgilariga oid nizolarda esa iste’molchilar ongida 

chalkashlik yuzaga kelish ehtimoli, brend identifikatsiyasi va marketing strategiyalarining 

o‘zaro ta’siri kabi omillar tahlil qilinadi. Shu bois, bu turdagi ishlar nafaqat yuridik, balki 

iqtisodiy va psixologik bilimlarni ham talab etadi. 

Ikkinchidan, intellektual mulk nizolarining muhim xususiyatlaridan biri ularning xalqaro 

xarakterga egaligidir[10]. Raqamli iqtisodiyot va globallashuv sharoitida intellektual mulk 

obyektlari ko‘plab mamlakatlarda ro‘yxatdan o‘tkaziladi, himoya qilinadi va tijorat 

maqsadlarida foydalaniladi. Natijada, nizo yuzaga kelganida u bir nechta yurisdiktsiyalarga 

taalluqli bo‘lishi mumkin. Bu esa turli milliy qonunchilik tizimlari o‘rtasida huquqiy 

kolliziyalarni keltirib chiqaradi. Har bir davlatning intellektual mulkka oid normativ-huquqiy 

bazasi, protsessual tartiblari va sud amaliyotidagi farqlar bunday nizolarni an’anaviy sud 

tartibida hal etishni murakkablashtiradi. Shu bois, xalqaro arbitraj yoki mediatsiya 

mexanizmlaridan foydalanish ko‘p hollarda yanada maqbul yechim sifatida qaraladi. 

Uchinchidan, intellektual mulk sohasidagi nizolarning yana bir muhim jihati bu 

konfidensiallik zaruratidir. Ko‘pincha bunday nizolar tijorat sirlari, nou-xau, texnologik 



ICDE 
International Conference on Developments in Education 

Hosted from Toronto, Canada 
https://innovateconferences.org                          21st October, 2025 

 
 

54 

ishlanmalar yoki innovatsion biznes modellari bilan bog‘liq bo‘ladi. Sud jarayonlarining 

oshkoralik tamoyili bunday holatlarda maxfiy ma’lumotlarning oshkor bo‘lish xavfini keltirib 

chiqaradi. Raqobatchilar sud materiallari orqali raqobat ustunligini beruvchi strategik yoki 

texnologik ma’lumotlarni qo‘lga kiritishlari mumkin. Shu sababli, ko‘plab kompaniyalar 

bunday nizolarni muqobil hal etish mexanizmlari – mediatsiya yoki arbitraj orqali ko‘rib 

chiqishni afzal biladi, chunki bu usullar maxfiylikni ta’minlaydi va biznes manfaatlarini 

himoya qiladi. 

O‘zbekistonda intellektual mulk nizolarini hal etishning an’anaviy mexanizmlari asosan 

ma’muriy va sud tartiblariga asoslanadi. Adliya vazirligi qoshidagi apellyatsiya kengashi 

patent va tovar belgisi arizalari bo‘yicha rad etish qarorlariga nisbatan shikoyatlarni ko‘rib 

chiqadi [11]. Sud tizimida esa intellektual mulk huquqlarini buzish, kompensatsiya to‘lash va 

huquqlarning haqiqiyligi bilan bog‘liq nizolar ko‘rib chiqiladi. 

O‘zbekiston intellektual mulk tizimida muqobil nizolarni hal etish mexanizmlarini joriy etish 

uchun qulay shart-sharoitlar shakllanib bormoqda. Mamlakatda arbitraj faoliyatini tartibga 

soluvchi qonunchilik bazasi mavjud bo‘lib, xalqaro tijorat arbitraji to‘g‘risidagi qonun xalqaro 

standartlarga mos keladi. Shu bilan birga, intellektual mulk nizolari uchun maxsuslashtrilgan 

muqobil hal etish mexanizmlari hali to‘liq shakllanmagan. 

Mediatsiya instituti O‘zbekistonda nisbatan yangi bo‘lsa-da, uning rivojlanishi uchun huquqiy 

asos yaratilgan. Mediatsiya to‘g‘risidagi qonun tomonlarning o‘z nizolarini sudgacha yoki sud 

jarayoni davomida mediator yordamida hal etish imkoniyatini beradi. Intellektual mulk 

nizolarida mediatsiyaning qo‘llanilishi quyidagi afzalliklarga ega bo‘lishi mumkin: tomonlar 

o‘rtasidagi biznes aloqalarini saqlab qolish imkoniyati, chunki mediatsiya jarayoni kamroq 

qarama-qarshilikka asoslangan; moslashuvchan yechimlarni ishlab chiqish imkoniyati, 

masalan, litsenziyalash shartlarini qayta ko‘rib chiqish yoki texnologiyalarni birgalikda 

foydalanish bo‘yicha kelishuvlarga erishish; jarayonning tezkorligi va arzonligi, bu ayniqsa 

kichik va o‘rta korxonalar uchun muhim. 

O‘zbekistonda intellektual mulk sohasida muqobil nizolarni hal etish institutini rivojlantirish 

uchun kompleks huquqiy va institutsional islohotlar zarur. Huquqiy islohotlar jarayonida 

intellektual mulk tizimini takomillashtirishning eng muhim yo‘nalishlaridan biri sifatida 

muqobil nizolarni hal etish (ADR) mexanizmlarini milliy qonunchilikka integratsiyalash 

zarur. Buning uchun, avvalo, intellektual mulk qonunchiligiga muqobil nizolarni hal etish 

imkoniyatini huquqiy jihatdan belgilovchi normalar kiritilishi lozim. Mazkur normalar 

amaliyotda intellektual mulk sohasida yuzaga keladigan nizolarni tezkor, adolatli va 

konfidensial tarzda hal etish uchun huquqiy asos bo‘lib xizmat qiladi. 

Birinchidan, qonunchilikda intellektual mulk shartnomalariga arbitraj va mediatsiya 

kelishuvlarini kiritish tartibi aniq belgilanishi zarur. Bu normalar tomonlarga shartnoma tuzish 

bosqichidayoq muqobil nizolarni hal etish usullarini tanlash imkonini beradi va kelgusida 

nizolarni sivilizatsiyalashgan tarzda hal etishga zamin yaratadi. 

Ikkinchidan, qonun darajasida intellektual mulk nizolarining arbitrabligi masalasi ya’ni qaysi 

turdagi nizolar arbitraj tartibida ko‘rib chiqilishi mumkinligi ochiq va aniq tarzda belgilab 

qo‘yilishi lozim. Xalqaro tajriba shuni ko‘rsatadiki, patentlar, tovar belgilari, mualliflik huquqi 

va tijorat sirlari bilan bog‘liq ko‘plab nizolar arbitraj orqali hal etilishi mumkin, biroq ayrim 

davlatlarda bu masalalar sud yurisdiksiyasida saqlanib qolgan. Shu sababli, O‘zbekiston 

qonunchiligida arbitraj yurisdiksiyasi chegaralarini aniq belgilash huquqiy aniqlik va 

barqarorlikni ta’minlaydi. 

Uchinchidan, mediatsiya va arbitraj jarayonlarida intellektual mulk obyektlariga oid 

konfidensial ma’lumotlarni himoya qilish kafolatlari mustahkamlanishi zarur. Bu jihat ayniqsa 

tijorat sirlari, nou-xau, texnologik ishlanmalar yoki dasturiy mahsulotlar bilan bog‘liq 

nizolarda alohida ahamiyatga ega. Konfidensiallik kafolatlari taraflarning ishonchini oshiradi, 

raqobat muhitida ularning tijorat manfaatlarini himoya qiladi hamda muqobil nizolarni hal 

etish mexanizmlarining samaradorligini ta’minlaydi. 

Muqobil nizolarni hal etish (ADR) institutining O‘zbekiston intellektual mulk tizimiga joriy 

etilishi mamlakat uchun ahamiyatli iqtisodiy va ijtimoiy natijalarni keltirib chiqarishi 

kutilmoqda. Iqtisodiy nuqtai nazardan, ushbu mexanizmlar intellektual mulk sohasidagi 

nizolarni hal etish jarayonini mablag‘ va vaqt jihatidan samaraliroq qiladi. Ayniqsa, kichik va 

o‘rta biznes sub’yektlari uchun bu yondashuv muhim ahamiyatga ega bo‘ladi, chunki ularning 

ko‘pchiligi sud jarayonlarining yuqori xarajatlari sababli o‘z intellektual mulk huquqlarini 

himoya qilishda qiyinchiliklarga duch keladi. 

Xalqaro amaliyot natijalari shuni ko‘rsatadiki, mediatsiya va arbitraj orqali nizolarni hal etish 

sud jarayonlariga nisbatan 50–70 foizgacha arzonroq bo‘lishi mumkin. Bu esa O‘zbekiston 

sharoitida ham intellektual mulk huquqlarini himoya qilishda moliyaviy to‘siqlarni sezilarli 

darajada kamaytirish, huquq egalarining himoya tizimiga ishonchini oshirish va iqtisodiy 

faoliyatni yanada rag‘batlantirish imkonini beradi. 

Shuningdek, ADR mexanizmlarining joriy etilishi sud tizimiga tushayotgan yukni 

kamaytiradi, bu esa sud organlariga strategik ahamiyatga ega bo‘lgan ishlarni ko‘rib chiqishga 

ko‘proq e’tibor qaratish imkonini beradi. Shu bilan birga, mediatsiya va arbitrajning 

qo‘llanishi taraflar o‘rtasidagi ishonchli va barqaror hamkorlik munosabatlarini saqlashga 

xizmat qiladi, chunki bu jarayonlar mojaroni hal qilish bilan birga, kelgusida hamkorlikni 

davom ettirish uchun qulay muhit yaratadi. 

Xorijiy investitsiyalarni jalb etish jarayonida muqobil nizolarni hal etish (ADR) 

mexanizmlarining mavjudligi hal qiluvchi ahamiyat kasb etadi. Xalqaro amaliyotda 

investorlar, ayniqsa texnologiya egalari va intellektual mulk sub’yektlari, o‘z huquqlarini 

himoya qilishda samarali, tezkor va bashorat qilinadigan mexanizmlarga ega bo‘lishni talab 

qiladilar. Shu bois, ADR tizimining rivojlanishi mamlakatdagi huquqiy muhitning barqarorligi 

va ishonchliligini belgilovchi omil sifatida qaraladi. 

O‘zbekiston sharoitida bunday mexanizmlarning joriy etilishi va institutsional jihatdan 

mustahkamlanishi mamlakatning xorijiy investitsiyalar uchun jozibadorligini sezilarli 

darajada oshiradi. Investorlar uchun muhim bo‘lgan jihat  nizolarni hal etishda sud tizimining 

byurokratik to‘siqlaridan holi, tezkor va maxfiy jarayonni ta’minlovchi muqobil yo‘llarning 

mavjudligidir. Bu, o‘z navbatida, O‘zbekistonning xalqaro iqtisodiy hamkorlikdagi 

ishonchliligini mustahkamlaydi hamda investorlarda huquqiy kafolatlar borasida ijobiy 

tasavvur uyg‘otadi. 

Muqobil nizolarni hal etish mexanizmlarining afzalliklari, xususan, vaqt va mablag‘larni 

tejash, konfidensiallikni ta’minlash, ixtisoslashgan ekspertlardan foydalanish imkoniyati 

O‘zbekiston intellektual mulk tizimi uchun katta ahamiyatga ega. Bu mexanizmlarning joriy 

etilishi intellektual mulk huquqlarini himoya qilish samaradorligini oshiradi, investitsiya 

muhitini yaxshilaydi va innovatsion faoliyatni rag‘batlantiradi. 

Taklif etilayotgan islohotlar kompleksi huquqiy bazani takomillashtirish, institutsional 

infratuzilmani yaratish, kadrlar tayyorlash va xalqaro hamkorlikni rivojlantirishni o‘z ichiga 

oladi. 2025-2030 yillar uchun ishlab chiqilgan rivojlanish strategiyasi bosqichma-bosqich 

yondashuvga asoslanib, O‘zbekistonni mintaqaviy intellektual mulk nizolarini hal etish 

markaziga aylantirish imkonini beradi. 

Muqobil nizolarni hal etish institutining muvaffaqiyatli joriy etilishi O‘zbekiston intellektual 

mulk tizimining xalqaro standartlarga muvofiqligini ta’minlaydi, mamlakatning Jahon savdo 

tashkilotiga a’zo bo‘lish jarayonini tezlashtiradi va global innovatsion iqtisodiyotga 

integratsiyalashuvini kuchaytiradi. Shu bilan birga, bu jarayonning muvaffaqiyati davlat, 

xususiy sektor va fuqarolik jamiyatining birgalikdagi sa’y-harakatlari, xalqaro hamkorlikning 

samarali yo‘lga qo‘yilishi va izchil islohotlarning amalga oshirilishiga bog‘liq bo‘ladi. 

